
Om denne boka

Lettlesbok for unge

Simon og Ella møtest under greinene på heggen, alt er søtt og sommar og nesten eit kyss. Det er denne sommaren alt det gode må skje.

Så blir det fest. Så kjem Saiko. Og sommaren blir noko heilt anna.

– Kvar skal du?

– Ingen spesiell plass. Ut.

Pappa seier ikkje noko til det. Om han gjer det, høyrer eg ikkje lenger. Eg er allereie ute i vårkvelden med Olivia og Noor. Vi er ute, berre ute, ingen spesiell plass.

Vi tek så mykje plass vi berre klarer. Går nedover Storgata arm i arm. Det er ei overdriving å kalle det ei Storgate, men det er den breiaste gata her. Vi ler høgt og klemmer oss saman om det kjem ein bil. Passe sakte. Vi fniser på kaia, handlar smågodt i kiosken, syng høgt. Og vi veit kvar vi skal.

Leikeplassen.

Om kveldane samlast vi ofte på leikeplassen. Folk kjem dit.

Vi set oss på huskene. Det er berre to, så eg og Olivia deler. Eg står, ho sit, og vi ler mens mørkret legg seg blått over plassen. Over huskene og sklia og leikehuset og sandkassa. Mørkret kjem liksom nedanfrå, frå vått gras og jord, det stig oppover mot fjella og den lyse himmelen.

Bilar sig forbi. Bremsar før den einaste fartsdumpa i bygda, gassar på etterpå. Nokre kjenner vi, andre ikkje.

Vi pratar saman om eit eller anna, og så skjer endeleg det vi har venta på.

Nokon kjem.

Ut av vårmørkret kjem ein ullen klump som blir til fem gutar. Ein av dei er akkurat han eg håper på. Eg håper det er for mørkt til at han kan sjå smilet eg ikkje kan halde unna. Men Olivia ser, og skumpar fort og lett borti meg då ho får sjå han. Både ho og Noor veit at eg liker han så godt, så godt.

Simon.

Simon med det mørke, tjukke håret som eg tenkjer på om nettene. Korleis det ville vere å dra fingrane gjennom. Med dei lysebrune auga eg både håper og ikkje tør å håpe skal sjå på meg. Med eit smil til å bli hjartehoppeglad av.

Eg har denne våren og sommaren. For til hausten skal Simon byrje på vidaregåande. Han skal bli kjend med tusen andre og ikkje meir vere å sjå i skulegarden. Han kjem sikkert ikkje til å gidde å henge på leikeplassen meir.

Og eg må gå endå eitt år på den tristaste og gørraste og minste ungdomsskulen i heile verda.

Det hastar.

Vi heng. Heng på leikeplassen, pratar om folk eg kjenner og ikkje kjenner, festar eg aldri har vore på, bilar eg ikkje interesserer meg for. Kva for slags øl som er best. Eg seier ikkje så mykje, sit på huska og prøver å fange Simons blikk. Ein gong klarer eg det og får så hjartebank at eg berre må sleppe.

Ein gong kjenner eg blikket hans på meg òg. Eg varmar meg i det, men då eg snur meg, snakkar han med Marius.

Plutseleg kjem ein søt, varm vind. Ein vårvind med lukt av noko som får det til å krible og klø søtt i meg. Då vinden fer vidare, kjenner eg at eg har gåsehud. Olivia stryk meg over armen.

– Vi går inn, seier ho.

«Inn» er det vesle leikehuset som står i det eine hjørnet av leikeplassen, mot gamleheimen. Lenge hang det ei dør og slong på hengslene, no er ho borte. Vi bøyer oss og går inn. Gutane først. Marius er både størst og sjef, han lyser opp for oss med mobilen sin.

Det er lågt der inne. Eit lite vindauge på gavlveggen, framleis med heile ruter. Vegger med ei og anna klar melding med svart tusj. Små benker på kvar si langside, gutane sit allereie på den eine sida. Vi set oss rett imot, det er Noor som hamnar nærast Simon. Pene Noor med den gylne huda.

Det kriblar. Av at vi sit her tett. Av kald og varm luft. Av praten, tøff og god på same tid. Eg har ikkje så mykje å seie, har nok med å lytte.

Ein bil fer forbi. Marius kommenterer eksosanlegget.

Den bleike vårmånen lyser inn gjennom den vesle vindaugsgluggen.

